
Reykjavík, 30. september 2026

Efni: Umsögn við drög að frumvarpi til laga um breytingu á lögum um hlutafélög og lögum um 
einkahlutafélög (SRD II)

Nasdaq Iceland („Kauphöllin“) þakkar fyrir tækifærið til að koma á framfæri athugasemdum sínum við 
drög að frumvarpi um breytingu á lögum um hlutafélög og lögum um einkahlutafélög vegna 
innleiðingar SRD II.

Kauphöllin tekur vel í fyrirhugaða innleiðingu SRD II og bendir á mikilvægi þess að innleiðingin nái fram 
að ganga eins fljótt og kostur er og tefjist ekki frekar.

Kauphöllin hefur þegar komið helstu sjónarmiðum sínum á framfæri í umsögn sinni við samvarandi 
drög að frumvarpi, dags. 27. febrúar 2026, og vísar að flestu leyti til þeirrar umsagnar. Í stuttu máli 
kemur þar fram að Kauphöllin styður markmið SRD II um aukna þátttöku langtímafjárfesta og bætta 
stjórnarhætti og telur að í frumvarpinu hafi að meginstefnu verið fundinn hæfilegur millivegur milli 
réttinda fjárfesta og reglubyrði skráðra félaga. Kauphöllin hvetur þó til ríkari upplýsingaskyldu vegna 
viðskipta við tengda aðila, meðal annars með opinberri tilkynningu, og að við mat á því hvort viðskipti 
teljist mikilvæg verði miðað við 5% af heildareignum eða 5% af markaðsvirði félags, hvort sem er lægra.

Jafnframt ítrekaði Kauphöllin mikilvægi þess að stjórnvöld vinni að aukinni þátttöku almennings og 
annarra fjárfesta á hlutabréfamarkaði, til að styðja við atvinnustefnuna og vega upp á móti vaxandi 
reglubyrði skráðra félaga.

Til viðbótar við fyrri umsögn hvetur Kauphöllin til þess að breyting verði gerð á lögum um hlutafélög, 
sem myndi heimila greiðslu arðs allt að 12 mánuðum eftir að ákvörðun um úthlutun hans hefur verið 
tekin. Samkvæmt 3. mgr. 101. gr. laga um hlutafélög er nú miðað við 6 mánuði. Skráð félög hafa komið 
að máli við Kauphöllina og bent á að þetta skipti máli við fjárstýringu félaganna. Einnig sé það kostur 
að geta boðið fjárfestum reglulegar arðgreiðslur yfir árið án þess að boða þurfi til auka hluthafafundar. 
Margir hluthafar kunni að meta að fá reglulegar tekjur af hlutabréfum yfir árið. Ársfjórðungslegar 
arðgreiðslur séu t.d. algengar erlendis.

Kauphöllin er reiðubúin til áframhaldandi samráðs og samstarfs við Efnahags- og viðskiptanefnd um 
málið.

